25 Desember 2005

KERSFEESdiens 

LITURGIESE VOORSTEL

Fokusteks: 

Titus 3:4-7

Ander tekste: 
Jesaja 62:6-12; Psalm 97; Lukas 2:1-20
Inleiding

Kersfees is die viering van die geboorte van Jesus. Dit gaan in hierdie fees oor die misterie dat God in Christus mens geword en onder ons kom woon het. Dit is dus nie net nog ’n geboorte wat herdenk word nie, maar die koms van die Een wat deur God as Verlosser van die wêreld gestuur is. Dit is daarom belangrik om ’n gemanipuleerde sentimentaliteit in die erediens en prediking op Kersdag te vermy.

In groot dele van die Westerse kerk het die gebruik ontstaan om drie eredienste op Kersfees te hê: ’n diens om middernag, ’n volgende diens vroeg op Kersoggend en ’n derde diens in die loop van  Kersdag. Vir elkeen van hierdie dienste is daar in die leesrooster ’n reeks tekste. In die NGK en die VGK het ons egter nie die gebruik om drie dienste te vier nie en daarom word voorgestel dat die drie reekse tekste van jaar tot jaar afwisselend gebruik word in die een Kersdiens wat in ons kerkfamilie gebruiklik is. Die tekste wat vanjaar vir hierdie liturgiese riglyne gekies is, is dié wat bedoel is vir die diens in die loop van Kersdag.

Die karakter van die Kersdiens is een van uitbundige vreugde. Dit kan onder andere uitdrukking vind in die sang en musiek wat in die diens gebruik word. Dit word aanbeveel dat daar meer as die gewone aantal liedere gesing word (kies gerus meer liedere as dié wat hieronder aangegee word). As dit prakties uitvoerbaar is, kan daar ook van koor en soliste gebruik gemaak word, terwyl die begeleiding aangevul kan word met ’n verskeidenheid instrumente (trompette, fluite en viole kan sterk aanbeveel word). Die liturgiese kleure vir Kersfees is wit, geel en goud en dit kan gebruik word op baniere en ander versierings in die aanbiddingsruimte. Gepaste simbole vir Kersfees is die krip, die geskenke van die wyse manne en die Betlehemster.

In gemeentes waar die Adventskrans gebruik word, is daar verskillende gebruike. Sommige gemeentes verkies om al vier Adventskerse reeds voor die Kersdiens te laat brand en die middelste Christuskers by die aanvang van die diens aan te steek. In ander kerke is dit weer gebruiklik om die Adventskrans net op die vier Adventsondae te gebruik en dat op Kersdag slegs die Christuskers aan te steek. In die liturgie hieronder word voorgestel dat al vier die Adventskerse by die aanvang van die Kersdiens aangesteek word en die Christuskers daarna. Op dié manier word mense wat nie op die vorige Adventsondae in die erediens was nie, nie uitgesluit voel van die handelinge wat daarmee gepaard gaan nie.

Diensorde

DIE HERE VERSAMEL ONS VOOR HOM

Aanvangslied

Lied 201:1,2 “Lofsing die Heer, buig voor Hom neer”

Voorganger 1:
Ons vier vandag Kersfees – die fees van Christus se geboorte toe God se Seun mens geword en onder ons kom woon het.

Voorganger 2:
Terwyl ons hierdie kerse aansteek, dank ons God vir die hoop wat ons van Hom ontvang, (steek die eerste kers aan); vir die vrede wat Hy skenk (steek die tweede kers aan); vir die vreugde wat Hy ons hart uitstort (steek die derde kers aan); en vir die liefde waarmee Hy ons verlos (steek die vierde kers aan).

Voorganger 1:
Ons dank God omdat Hy sy Seun vir ons gegee het.


Ons dank Hom omdat sy lig deur Christus in die wêreld ingekom en dit vir ons moontlik gemaak het om tot die lig te kom en as verlostes in die lig van Christus te lewe.

Gemeente:
U is Immanuel, God met ons.


U is vir ons die bron van lig en lewe.

Steek die Christuskers aan.

Voorganger 2:
Kom ons bid saam:


Liefdevolle God en Hemelvader, Immanuel, 


Ons dank U dat U God met ons is 


en dat U u Seun gestuur het om onder ons te woon en ons na die ware lewe te lei.


Gee dat die hoop, die vrede, die vreugde en die liefde waarvan ons in die tyd van Advent gehoor het, ’n volle werklikheid in ons lewe sal wees – ook nou waar ons U aanbid en dien. 


Deur Jesus Christus ons Here – nou en vir ewig.  Amen.

Sang

Lied 201:3 “Lofprys die Heer, besing sy Naam”

Aanvangswoord

Lukas 2:10-11 of Jesaja 62:10-12 (vanaf “Steek ’n banier op …”)

Seëngroet

Psalm 97:11-12

Lofsang 

Lied 365:1-3 “Hoor die blye eng’lelied”  en 345:1-4 “Kom, alle getroues”; NSG 69

Geloofsbelydenis 

By ‘n feesgeleentheid soos Kersdag kan gerus van die Geloofsbelydenis van Nicea gebruik gemaak word.

Lofsang 

Lied 353 “Die Heiland is gebore”; NSG 71

DIENS VAN DIE WOORD 

Gebed  

Skriflesing uit die evangelies

Lukas 2:1-20

Sang

’n Kerslied soos Lied 344  “O die goeie tyding, o die blye tyding” of Lied 369 “Ere aan God” (indien moontlik as kanon gesing); NSG 77

Skriflesing uit die Ou Testament

Jesaja 62:6-12

Skriflesing uit die Nuwe-Testamentiese briewe

Titus 3:4-7

Prediking

DIENS VAN DIE TAFEL 

Kerslitanie

Voorganger:
In ons wêreld,


soos in die skoot van Maria …

Almal:
Kom, Here Jesus.

Voorganger:
In al die vergete plekke,


soos in die stal van Betlehem …

Almal:
Kom, Here Jesus.

Voorganger:
Bring hoop in die lewe van armes;


bring omsigtigheid in die lewe van magtiges;


bring rus in die lewe van vermoeides;


bring onrus in die lewe van oorgerustes.


In ons lewe en in ons verlangens,


wie ons ook al is …

Almal:
Kom, Here Jesus.

Voorganger:
Dit is die goeie nuus:


Christus is gebore.


Christus kom weer.


En geseënd is elkeen wat wag op sy koms.

Almal:
Kom, Here Jesus! Kom gou!  Amen

Sang

Lied 367 “Ere aan God”

Instellingswoorde

Uitdeling en kommunie

Sang

Lied 348 “Stille nag, heilige nag”; NSG 76

Gebed

Offergawes

UITSENDING

Slotsang

Lied 364 “Herders op die ope velde”

Seën 

Voorganger:
Mag die God van die engele wat Christus se geboorte aangekondig het,


vreugde in julle hart bring op hierdie dag en vir altyd.

Gemeente:
Amen

Voorganger:
Mag die God van liefde wat sy enigste Seun vir ons gegee het, 


julle lewe met liefde en vrede vul.

Gemeente:
Amen

Voorganger:
Mag Immanuel, God met ons, met julle wees in alles wat julle doen, 


totdat Hy julle in sy ewige koninkryk laat ingaan.

Gemeente:
Amen

Voorganger:
Die almagtige  God, Vader, Seun en Heilige Gees, seën julle, nou en vir ewig.

Antwoord

Die gemeente sing “Amen”.

PREEKSTUDIE – TITUS 3:4-7

Teks

Vers 4.  Die taalgebruik in hierdie perikoop is nie los gedagtes nie, maar word ingespan om die oorgang van die ou orde na die nuwe te beklemtoon. Hierdie vers sluit direk by die voorafgaande gedagte aan. Die ou en die nuwe ordes word teenoor mekaar gestel. Die “vroeër” van Titus 3:3 veronderstel ’n “nou”. Hierdie “nou” is ingelui toe die goedheid van God en sy liefde vir die mens “verskyn” het. ’n Paar belangrike begrippe in hierdie verse:  

-  Die begrip “verskyn” is ’n sleutelbegrip in die brief en kom ook in Titus 2:11 voor. Trouens, dit word herhaaldelik in die pastorale briewe aangetref (sien die lied 1 Tim 3:16). Hierdie verskynings van God het met die eerste koms van Christus plaasgevind en sal met die wederkoms van Christus weer plaasvind. In Titus 2:13 gaan dit oor die toekomstige verskyning van Jesus wanneer sy koninkryk finaal gestalte sal kry. Hierdie godsverskyning sluit aan by ’n algemeen godsdienstige idee uit Paulus se tyd waarvolgens ’n godheid hulp en redding bring (Towner). In Titus word die godsverskyning (epifanie) van God op ’n spesifieke punt in die menslike geskiedenis as die tydige en magtige daad van die Verlossende God in Jesus Christus gesien (Quinn).  

-  Die begrippe “God” en “Verlosser” verbind hierdie drie verskynings van God in Titus 2:11,13 en 3:4 met mekaar. Dit is begrippe wat baie algemeen in die godsdienstige taal van die Grieke gebruik is. Teen die tyd toe die pastorale briewe geskryf is, het dit egter deur die keiseraanbidding nuwe betekenis gekry: “Caesar too would claim the titles dominus, deus, soter (lord, god, saviour)” (Ryken, Wilhoit en Longman). Die keiser is dikwels gesien as die een deur wie die gode verskyn het en deur wie die gode ’n nuwe tyd van voorspoed ingelui het (Smelik). In 2:13 word hierdie status aan Jesus gegee. Christus is nou die gestuurde van God! Ryken, Wilhoit en Longman wys daarop dat doksologiese taal oor God opgestapel word (1 Tim 1:17; sien ook 1 Tim 6:15-16), maar “Christ too is radiant with the brightness of heaven that suffuses the story of a mediator who moves between heaven and earth …” (1 Tim 2:56). 

-  Die verskyning van God in Titus 3:4 gaan gepaard met ’n bepaalde gesindheid van God. In Titus 2:11 word God se verskyning deur “genade” gekenmerk. Die mensliewendheid van God is sinoniem met die genade in 2:11 (Quinn). In Titus 3:4 is God se “goedheid” en “liefde vir die mense” (Gr philanthropia) gekombineer. Hierdie woord (philanthropia) word slegs drie maal in die Nuwe Testament aangetref. Twee maal word dit van heidene gebruik en slegs hier van God (Theron – sien Hand 27:3; 28:2). Die heidense moraliste het hierdie begrip ook gebruik om te sê watter soort simpatie mense as mense teenoor mekaar moet betoon. Een van die sleutelwaardes van die Hellenistiese regeerder was sy “mensliewendheid” (Ryken, Wilhoit en Longman): “Paul shows how the most valued genuine virtues of his culture reflected God’s own character” (Quinn). Nietemin, sê Guthrie, dat Paulus deurgaans fokus op die Christelike verlossing, veral as die verband tussen Titus 3:4-7 en 2:11-14 in gedagte gehou word. Vir Paulus het God in Christus simpatie met die mense.   

Quinn wy ’n uitvoerige bespreking aan die philanthropia begrip. Hy sê dat dit dalk as antitese kon staan teenoor die beskuldiging wat teenoor Jode en daarom ook teenoor Christene gemaak is, naamlik dat hulle mense haat. Tacitus verwys na die vervolging van Christene deur Nero in 64 nC en sê dat hulle vervolg is omdat hulle die menslike ras gehaat het. Dit was ’n beskuldiging wat reeds ongeveer 300 vC teen Jode gemaak is. Hulle wou niks te doen hê met mense wat ’n ander lewenstyl verkies het nie. Daarteenoor, sê Paulus, word die mense verander om meer menslik te wees deur die mensliewendheid van God. Sy mensliewendheid staan teenoor die lewe van haat in die ou lewe (3:3). Die “goedheid” van God word gebruik om God se goedheid met betrekking tot verlossing te beskryf (sien ook Rom 2:4; 11:22 en Ef 2:7). Die woord wat gebruik word (Gr chrestotes), klink baie soos die woord “Christus” en kon ’n doelbewuste woordspeling wees – Christus is die beliggaming van God se goedheid (Towner, Quinn).  
Vers 5.  Die “iets wat ons vir ons vryspraak gedoen het” wat hier voorkom, verwys na die dade wat in gehoorsaamheid aan God gedoen is: “The performance of such works, precisely as our own, mere human response to the divine will, emphatically did not bring God’s salvation to people. That has always been the faith of Israel” (Quinn). Hier is ’n duidelike ooreenkoms met Efesiërs 2:5,8.  

Die uitdrukkings “maar op grond van sy eie ontferming” (5) en “deur sy genade vrygespreek” is parallelle uitdrukkings. In beide verse word die goedheid van God ons Verlosser (4) opnuut benadruk. Die hele gedagtegang van Paulus in hierdie verse vorm dus ’n eenheid om die absolute uniekheid van God se genade te benadruk. Verlossing is die gevolg van die ontferming van God. Die term wat hier vir ontferming gebruik word (Gr eleos), is byna altyd ’n vertaling van die verbondsliefde van God (Heb chesed) in die Ou Testament. Quinn sê dat hierdie begrip die brug gevorm het waaroor baie van die Ou-Testamentiese geloof oor die verbondsliefde die Grieks-Joodse en Joods-Christelike gemeentes binnegekom het. Ons is verlos deur die Verbondsgod se dade van ontferming in Christus. Hierdie verlossing is aan ons toegesê deur die wedergeboorte wat die sonde afwas. Quinn vertaal die bedoeling goed: “The ‘washing’ by which ‘the humane munificence’ of God ‘saved’ his people introduced them into a new world ‘of regeneration and of renewal from the Spirit’.” Drie metafore kom hier voor: afwas, wedergeboorte en vernuwing (nuwe lewe).  
Die “wedergeboorte wat die sonde afwas” word in die OAV vertaal met “bad van die wedergeboorte”. Dit gee die Griekse betekenis meer letterlik deur. Die tydsvorm in Grieks dui op ’n eenmalige handeling in die verlede. God het dus op ’n spesifieke oomblik ingegryp. Geleerdes debatteer of die bad van die wedergeboorte na die doop verwys. Soms word dit gesien as ’n geestelike wassing in plaas van ’n fisiese wassing. De Villiers wy ’n uitvoerige bespreking aan hierdie debat. Hy is daarvan oortuig dat dit na die doop verwys en waarsku teen enige verswakking van die betekenis van hierdie woorde: “Die gemeente is nie bewus van die dinamiek in die doopgebeure nie, omdat die prediker so maklik die doop se betekenis allegoriseer of simbolies verklaar ... Hier gaan dit om ’n oorgang wat konkreet voltrek word en met die doop van mense plaasvind.” Die doop bewerk nie die lewensverandering nie. Volgens die teksvers doen die Gees dit. Die doop het egter ’n besliste bemiddelende funksie. Die bad van de wedergeboorte is ’n vernuwing van die hele mense van die grond af (De Villiers).  Die doop was ’n baie belangrike element in die reddingsproses.  
Terwyl die filosowe verkondig het dat die bevryding uit hierdie verslawing deur die filosofie kon plaasvind, benadruk Paulus dat dit deur die bad van die wedergeboorte en die Heilige Gees plaasvind. Elders in die Nuwe Testament word die doop en die werk van die Gees ook gekombineer (Joh 3:5; 1 Kor 12:13). Vernuwing deur die Gees en wedergeboorte gee twee aspekte van die Christelike verlossing deur (Guthrie). Die ontbreking van die lidwoord of die herhaling van die voorsetsel “deur” voor die vernuwing wat die Heilige Gees bring, benadruk die eenheid van wedergeboorte en die nuwe lewe (vernuwing) wat die Gees bring. Wedergeboorte is in hierdie konteks die oorgang van die ou na die nuwe lewe (Titus 3:3,4). Hierdie oorgang en vernuwing (herskepping) is die werk van die Heilige Gees: “The two terms bring together the whole change associated with conversion and life in the new age of salvation – restored fellowship with God and new, eternal life” (Towner). Die een begrip kwalifiseer die ander, maar die nuwe lewe (vernuwing) dui op die innerlike, onsienlike teenswoordige aspek van die mens, terwyl die bad van die wedergeboorte die uiterlike dimensie is. Quinn sê tereg dat die kombinasie van hierdie begrippe ons van ’n verinnerliking of veruiterliking van die heil weerhou. Die sigbaarheid van die wassing waardeur die Vader se genade mense red, voorkom dat ons van die wedergeboorte en nuwe lewe in blote innerlike en onsienlike terme praat. Die onsigbaarheid en innerlikheid van die werking van die Gees voorkom weer dat dit blote uiterlike, sigbare dinge is wat plaasvind. Debelius en Conzelmann sê dat Paulus homself hier afgrens van die mistiese opvatting dat die wedergeboorte slegs vir sekere ingelyfde mistici beskikbaar was. Dit is beskikbaar vir almal. 

Vers 6 en 7. Weer word Jesus, soos God, as Verlosser aangedui. Die Gees se uitstorting op Pinksterdag is waarskynlik waarna Paulus hier verwys (Lock). Die oorvloedige uitstorting van die Gees herhaal die gedagte in Joël 2:28,29. Die Pinkstergebeure is egter ’n “abiding reality” (Lock). Jesus se heilswerk vorm die basis van die nuwe lewe wat deur die Gees bewerk word. Om vrygespreek (geregverdig) te wees, het beteken dat mense voor die hof van God onskuldig bevind is. Dit is die beeld wat agter hierdie uitspraak van Paulus lê (Towner). In die Joodse tradisie moes die sondaar gestraf en die onskuldige vrygespreek word. Hier is dit egter nie iemand wat vrygespreek is omdat hy of sy onskuldig bevind is nie, maar omdat die goedheid en mensliewendheid van God, sy genade, skuldiges vrygespreek het. Die vryspraak gaan nie oor iets wat by die wederkoms waar sal word nie. Dan sou dit die verwagting van die ewige lewe oorbodig maak. Dit gaan eerder oor die begin van die Christelike lewe (Lock).  
Erfgename gee uitdrukking aan die Ou-Testamentiese beeld van die beloofde land wat ontvang word. Hier is die ewige lewe die beloofde land. Die erfporsie bly egter ’n objek van hoop, maar God se handelinge in Christus waarborg die sekerheid van dit wat nog ontvang sal word. Paulus het waarskynlik ook verstaan dat die belofte van die ewige lewe met die opstanding van die dooies sou aanbreek, maar hierdie hoop daarop is reeds met die opstanding van Christus ingelui (Keener).  Juis daarom kan mense hierdie nuwe lewe met oorgawe lewe. “The whole salvation complex – rebirth and renewal, justification and hope – is reality, grounded in the historical events of Christ’s ministry and death/resurrection and in the outpouring of the Holy Spirit” (Towner).
Konteks

1.  Hierdie gedeelte word dikwels afgewissel met Titus 2:11-14 as teksgedeelte vir prediking op Kersdag. Die “verskyning” van God ons Verlosser deur Jesus Christus wat in beide gedeeltes benadruk word, is waarskynlik die rede daarvoor. Dit is uiteraard ’n baie gepaste gedeelte en dit sal goed wees as die prediker ook aan die breër konteks van Titus 3:4-7 in die brief aandag gee. De Villiers gee uitvoerig daaraan aandag in Woord teen die Lig 5 (Riglyne vir doopprediking). Hy wys daarop dat beide gedeeltes die Godsverskyning as kerngedagte het, beide word omraam met die gevolge van hierdie verskyning vir die mensdom, en dat beide afsluit met ’n toekomsverwagting. In Titus 3:3-7 word die dade van God Drie-enig uitgelig. God verskyn deur Jesus Christus en vernuwe deur die Gees. Die prediking moet dus beslis konsentreer op die heilsdade van God deur Jesus en die Gees, maar dit moet binne die konteks van Titus verstaan word.  
2.  In hierdie verband kan die etiese konteks van hierdie gedeelte nie vermy word nie. Byna elke preek wat oor hierdie gedeelte gemaak is, verwys hierna. Theron benadruk dat ’n mens nie mensliewendheid in die wêreld sien nie, maar by God. Die wêreld word eerder gekenmerk deur hatigheid. Die bose magte in die wêreld ontneem mense eerder hoop as wat dit hoop bied. Hoop word slegs gebore waar ons die mensliewendheid van God in die menswording van Jesus Christus raaksien. Müller sê dat die kwaad in die wêreld nie deur mense verander kan word nie. Slegs die verskyning van God in Christus kon dit doen: “Die werklikheid van die liefde wat verlore gegaan het tussen gesinslede, kollegas, rasse en volkere is aan ons almal bekend ... Dit is hierdie werklikhede wat die woonkamer so gou weer koud laat word, al hang die Kerstooisel nog aan die mure en aan die plafon.” Die haat tussen mense staan in skrille kontras met die mensliewendheid van God. Deur die Gees en die bad van die wedergeboorte word mense tot ’n nuwe handelswyse gebring.  

Sauter benadruk dat elkeen wat die filantropie van God ernstig neem, moet verstaan dat nie net God nie, maar ook ons medemens ons broer word. Soos ’n Olimpiese vlam verder gedra word, moet die liefde van God deur die liefde van mense verder gedra word. Wat ons egter sien, is die veragting en haat van mense. Die vlam van haat wat steeds eskaleer is die produk van ’n wêreld wat onmenslik geword het. Slegs deur die welbehae van God word die wêreld van hierdie kringloop van haat en veragting bevry. Hierdie gedagtes is heeltemal in lyn met die bedoeling van die brief. Die etiese implikasies van hierdie verskyning van God kan nie misgekyk word nie. Die beskrywing van God se mensliewendheid word duidelik teenoor die lewe van vroeër (Titus 3:3) gestel. Tereg sê Guthrie: “In the theological statement in vs 4–7 Paul brings out what the kindness and love of God have done to counteract the increasing hatred of the natural world.” Towner stem saam en sê dat vers 3 en 4 die groot draaipunt vir die menslike etiek verkondig: Christus se verskyning. Vader, Seun en Heilige Gees het hierdie draaipunt veroorsaak. Quinn benadruk dat Paulus saamstem met die filosowe van sy tyd wat die meerderheid mense gesien het as verslaaf aan drifte. Hulle het verkondig dat die goddelike karakter nagestreef moet word. Hier word God se karakter van mensliewendheid en goedheid die bron van nuwe etiese gedrag.
As ons in gedagte hou hoe sterk Paulus die etiese karakter van die leiers in die Pastorale briewe benadruk, word dit duidelik dat God se genade in Christus en deur die Gees mense hoegenaamd nie neutraal kan laat nie. Paulus is juis besig om met Titus oor die teëstanders van die evangelie te praat. Die leiers in die gemeente moet bo verdenking staan. Die genade lei tot ’n nuwe soort lewe. Die genade wat verlossing bring, is soos ’n opvoeder wat ons lei om die goddelose lewenswyse en wêreldse begeerlikhede te laat staan en met selfbeheersing, godsvrug in die teenswoordige wêreld te lewe (2:11ev). Jesus se offer is die grondslag vir ’n lewe van passie vir die goeie (2:14). Paulus doen dus moeite om te benadruk dat die evangelie mense nie roekeloos en onverskillig maak nie. Die Heidelbergse Kategismus benadruk ook hierdie aspek (Vr 64). Die genade word binne die konteks van die etiek benadruk en die etiek binne die konteks van die genade. Die optrede van die lesers is van uiterste belang vir die geloofwaardigheid van die evangelie: “The actual conduct of believers is thus kerygmatic, that is to say, it proclaims to unbelievers the gospel of Christ’s death and his resurrection for our justification” (Quinn). De Villiers wy ook ’n uitvoerige bespreking hieraan. Die indikatief (wat God skenk) is altyd die grond, die basis vir die imperatief (wat gevra word). Die orde is ook onomkeerbaar. Die mens se handelinge is nie die grond vir vryspraak nie, maar is deel van die betroubare woord wat werd is om geglo te word (Quinn) (3:8). Selfs die verwagting van die ewige lewe as gawe kon hulle nie minder aktief en passievol vir hulle lewe hier en nou maak nie. Die betroubare woord is die evangelie soos Paulus dit aan hulle oorgedra het.  

Kersfees is tyd van vreugde, liefde en goeie gedrag teenoor mense, maar deur Christus se verskyning word dit ’n lewenswyse. Wie deur die bad van die wedergeboorte is en wie deur die Heilige Gees nuut gemaak is, het ’n blywende Kersfeesgees. Hulle het die gedrag van die mensliewende en goeie God aangeleer. Daarom breek hulle met goddelose lewenswyse. Daarom is hulle ywerig om die goeie te doen.
3.  Uiteraard lei dit daartoe dat Kersprediking nie kan verval in die verkondiging van blote mooi gesindhede nie. Beckmann lys die wedergeboorte, vryspraak, vernuwing en die ewige lewe as begronding vir die nuwe orde wat in ons lewe aangebreek het. Hierdie aspekte van die een heil wat God bewerk het, is alles die produk van sy mensliewendheid, genade, ontferming en oorvloedige werking van die Gees. Wat op grond van die Kersgeskiedenis met ons deur die doop gebeur het, open ons hart en lippe tot verkondiging van die gebeurtenis wat die wêreld oorgebring het van die duisternis na die lig. Dit is die begronding van goeie gesindhede en dade. Juis dit bevry gelowiges ook van meerderwaardigheid. Die nuwe lewe is nie iets waarop aanspraak gemaak of wat verdien kan word nie. Dit is nie verwerf nie, maar geskenk.  As daar ooit sprake van ’n geskenk met Kersfees was, is dit juis die geskenk van die nuwe lewe. Die prediking wat gedurig uitvaar teen die bose wêreld waarin ons leef, haal Christene ietwat uit die wêreld en plaas hulle dikwels op ’n hoër trap. Christene kan dikwels onuitstaanbaar erg hoogmoedig word omdat hulle nie meer is soos ander nie. Rupprecht benadruk dat hierdie gedeelte eerder op solidariteit met die wêreld as vyandigheid teenoor die wêreld fokus. Daarom verwys Paulus na die tyd toe ons ook net soos die wêreld was (Titus 3:3). Nou is dit anders. Dat hulle anders is, is nie hulle eie verdienste nie, maar die werk van die onverdiende goedgesindheid, liefde en ontferming van God (Rupprecht).  

Preekvoorstel

1.  Joan Osborne se liedjie One of us verwoord die moderne mens se ervaring dat God nie eintlik by ons betrokke is nie. Enkele woorde uit die liedjie lui só: If God had a name what would it be and would you call it to his face ... Yea Yea God is great, Yea Yea, God is good, yea, yea, yea, yea, yea. What if God was one of us, just a slob like one of us. Just a stranger on a bus, trying to make his way home. If God had a face, what would it look like and would you want to see it. If seeing meant that you would have to believe in things like heaven and in Jesus and the saints and all his prophets  Back up to heaven all alone, nobody calling on the phone, except for the pope maybe in Rome.” Die bekende popgroep uit die 1970’s, ABBA, het in een van hulle liedere die volgende woorde gebruik:“The gods may throw a dice, their minds as cold as ice; and someone ( way down here, loses someone dear.” Flip Theron verwys na die verbitterde Iwan se woorde oor lyding in Die Broers Karamazow (Dostoyevsky). Hy sê dat hy nie oor alle lyding sal praat nie, maar hom sal beperk tot kinderlyding. Theron skryf: “By die deurlees van hierdie gesprek kan ook die gelowige nie anders nie as om begrip te hê vir diegene wat nie die indruk het dat God se mensliewendheid verskyn het nie, maar eerder dat dit verdwyn het.” Sonder om te swartgallig te raak, moet ons toegee dat die donker agtergrond waarteen Paulus ons gelese gedeelte skryf, nie eintlik rede gee tot optimisme oor die mens nie: “Vroeër was ons ook onverstandig, ongehoorsaam, op die verkeerde pad, verslaaf aan allerlei begeertes en singenot; ons het ons lewe in kwaadwilligheid en jaloesie deurgebring; ons was haatlik en het mekaar gehaat.” 
2.  Die begrip “vroeër” is belangrik. Dit dui daarop dat iets tot die verlede behoort. Die vroeëre lewe van liefdeloosheid en rigtingloosheid is verby. Die ou orde het tot ’n einde gekom. Daarom dui die woorde “maar nou” ’n radikale omkeer aan. God se verskyning. God het ’n naam. God het ’n gesig. God het ’n hart. Deur die verskyning van die verlossende God deur Jesus het Joan Osborne se liedjie antwoorde gekry. Die naam van God is Jesus Christus, die Verlosser. Die gesig van God is Jesus, die Verlosser. Die hart van God is vol goedheid, mensliewendheid, genade en ontferming. Deur die verskyning van God in Jesus het God sy hart wyd oopgemaak vir elke mens (Titus 2:14 sê die genade het aan alle mense verskyn). Versteeg het Kersfees die opehartoperasie van God genoem. Die verskyning van Jesus Christus laat ons diep in die hart van God sien. Daar sien ons mensliewendheid, verbondsliefde, guns, welbehae vir alle mense. Elke mens is die voorwerp van hierdie goedgesindheid van God. Martin Luther het gesê dat hy nêrens in die Skrif ’n mooier woord oor die genade van God gelees het as hier nie. By ’n ander geleentheid sê Luther dat as God die wêreld liefhet, Hy ook vir Martin Luther liefhet, want Martin Luther is deel van die wêreld. As God se genade, goedheid, mensliewendheid, aan alle mense verskyn het, het dit ook aan ons verskyn, want ons is deel van al die mense! Daar kan geen twyfel wees oor God se gesindheid teenoor ons nie. Wat die engele gesing het, naamlik dat God ’n welbehae in die mense het (Luk 2:14), is ook die boodskap van Paulus in hierdie verse.

3.  Die gesindheid van God word nog meer merkwaardig as ons insien dat dit nie iets is wat die mens kon verdien nie. Ons leef egter in `n prestasiemaatskappy. Jy word beloon vir jou werk. Daar is meetinstrumente wat bonusse uitwerk vir die produktiwiteit van die afgelope maand. Ons meet mense se waarde aan wat hulle weet en doen. So maak ons ons kinders groot. Onvermydelik begin ons ook so oor God dink. Die Here hou nie van stout kinders nie. Hy beloon die goeies! Ons sien hoe kinders briefies aan Kersvader skryf: “Liewe Kersvader: ek was baie soet hierdie jaar ... gee my ...” Agter alles is die gesindheid: omdat ek goed was verdien ek darem ’n geskenkie (asof ’n geskenkie nie in elk geval iets is wat mens nie verdien nie). Die boodskap van Kersfees keer hierdie waardes op hulle kop. Ons ontvang die grootste geskenk wat 'n mens kan ontvang absoluut gratis – die totale vryspraak en ewige lewe (3:7). Die ontferming van God, nie die “soetwees” van mense nie, is die basis van alles. Die hart van God is só ruim dat die hele mensheid daarin 'n plek het. Dit is die hartklop van die evangelie en van God (1 Joh 2:2 en 2 Kor 5:19). Daar is geen mens aan wie God nie sy genade betoon nie. Niemand is te sleg, te ver van God nie. Daarom word die boodskap van Kersfees heel eerste aan herders vertel (Luk 2:14). Ons hoef nie briewe aan God te skryf om sy guns te wen nie. Hy het aan ons 'n liefdesbrief geskryf en dit deur die verskyning van Jesus persoonlik kom aflewer.  

4.  Hierdie gesindheid van God lei tot nuwe gesindhede. Hierdie gesindhede is meer as ’n blote Kersfeesgevoel en         – welwillendheid. Dit is meer as die vriendelike glimlag op Kersdag. Dit is meer as ’n wapenstilstand ter wille van die dag. Henri Nouwen skryf dat ware liefde totale ontwapening vra. ’n Liefdesontmoeting is sonder wapens. Miskien is die ontwapening in persoonlike verhoudings baie moeiliker as internasionale ontwapening. Hy skryf: “Ons is in staat om ons gewere en messe selfs in die mees intieme verhoudings weg te steek. ’n Ou bitter herinnering, effense agterdog oor motiewe of die kleinste twyfel kan so skerp soos ’n dolk wees wat ons agter ons rug hou, gereed om uit te pluk as verdediging wanneer ons aangeval word.” Van hierdie totale ontwapening sien ons min in die kerk, in ons gesinne en medemenslike verhoudings. Op Kersdag sit ons die wapens van stryd vir ’n oomblik weg totdat ons klaar feesgevier het. Die gluur van haat word vir oomblikke agter die kerslig verberg. Selfs in die kerk is dit die geval. Op Kersdag droom ons oor liefde en eenheid, maar daarna sleep ons voete in die eenheidsproses.  
Volgens Tacitus is Christene deur Nero in 64 nC vervolg “omdat hulle die menslike ras gehaat het”. Die waarskynlikste rede vir hierdie beoordeling was dat die Christene nie met die wêreld vermeng het nie en nie wou meedoen aan dit wat die wêreld doen nie. Dit is prysenswaardig as dit teenoor die haatlikheid van die wêreld sou staan. Hierdie aanklag sou natuurlik baie erger wees as Christene regtig die menslike ras gehaat het. Dit is egter uiters belangrik om te vra of ons Kersfeesgees regtig ’n weerspieëling is van die gesindheid van God. Meer nog: Is die lewe wat ons na Kersfees lei, ’n weerspieëling van die gesindheid van God? Hier kan daarop gewys word dat die beskrywing van God se karakter binne ’n etiese konteks in die brief voorkom. Dit is duidelik dat Paulus wil deurgee dat die evangelie slegs dan betroubaar is, wanneer die gesig en hart van God tot uitdrukking kom in die gesig en hart van Christene.  
5.  Fred Beck het gesê: “Die Kerfeesgees wat saam met die Kersfeesboom verdroog en tot niet gaan, is net so waardeloos soos die boom.” Dit is natuurlik ’n radikale onmoontlikheid vir Christene. Die Kersfeesgees is deur die Gees se vernuwende krag in ons geskep en deur die bad van die wedergeboorte aan ons toegesê. Die verskyning van God deur Jesus kan ons nie neutraal teenoor hierdie liefde laat staan nie. Ons swig daarvoor. Hierdie soort liefde breek ons trotse hart en rede, dit buig ons neer en skep in ons God se vrede! God het menselewens herskep deur die doop en die Gees. Ons is van binne-uit verander. In bepaalde streke in Suid-Duitsland was daar voorheen die gewoonte dat kinders op ou Kersaand al hulle ou stukkende speelgoed onder die Kersboom kom sit het. Op Kersdag ontvang hulle dan heel speelgoed. Om Kersfees te vier is om te vier dat God ons stukkende lewe kom heelmaak het, ons lewe kom oorskryf het. Daarom kan ons Kersfeesgees nie verdwyn nie. Ons kan nie bekostig dat dit verdwyn nie. Die doop laat ons dit nie toe nie. God se verskyning in Christus laat ons dit nie toe nie. Sedert ons doop en deur die doop word ons in die atmosfeer van God se vernuwende werking geplaas. Die Gees werk in ons wat deur die doop gewaarborg is. Ons word van ons “Ichverfallenheit” (3) bevry. So word ons lewe nuttig (8b). Hierdie brief leer ons eerder dat baie dinge wat vandag as oudmodies en selfs lagwekkend afgemaak word, deur die bad van die wedergeboorte en die Heilige Gees van Christus, besliste lewensmoontlikhede is. God doen deur die Pinkstergebeure wonders.
Op die CD van Helmut Lotti (Romantic) is daar 'n liedjie wat deur L Chaltin geskryf en deur Helmut Lotti getoonset is.  Die titel is “If only”. Van die woorde lui soos volg: “If God has been watching our planet, His heart must be filled with pain. The pain of the peaceful leaders whose blood's still flowing in vain. I've got this strange sinking feeling, maybe there's no room for peace. Can’t anybody see all this agony has to cease? If only we could feel what He is feeling. If only we were open to his light. If only we could feel what He is feeling, peace would overcome the need to fight.” Mense wat God se mensliewendheid, guns, genade en ontferming deur die wedergeboorte en vernuwende werking van die Gees ontvang het, sien die pyn van God oor die gebroke, eensame wêreld. Hulle Kersfeesgees verdroog nie saam met die boom nie.  

